
Mearrádus 



Sámediggi čujuha Deanučázádaga láhkaásahusa reviderenevttohussii (Láhkaásahus guliid ja guolásteami báikkálaš 
hálddašeami birra Deanučázádagas, Finnmárkkus, man Dálkkádat- ja birasdepartemeanta sáddii reivve bokte 
ođđajagemánu 22. beaivvi 2026. 

Sámediggi deattuha mearkkašumi das ahte Deanučázádaga reviderejuvvon láhkaásahus čielgasit nanne ahte 
Deanučázádaga guolástushálddašeapmi (DG) lea priváhtarievttálaš orgána. Dat mearkkaša ahte evttohusas 
čielggasmahttojuvvo ahte guolástusvuoigatvuohta Deanus lea olahuvvon dološ áiggi rájes geavaheami ja sajáiduvvan 
vieruid vuođul. 

Sámediggi čujuha ahte go DG hálddašeami vuolde leat olu vuoigatvuođalaččat geain leat iešguđetlágan vuoigatvuođat, 
de lea deaŧalaš mearridit čielga rámmaid dasa movt diet priváhtarievttálaš vuoigatvuođat organiserejuvvojit ja 
hálddašuvvojit. 

Sámediggi deattuha deaŧalašvuođa das ahte láhkaásahus aiddostahttá ahte DG:s lea stivra ja stivrajođiheaddji geas 
leat čielga bargodoaimmat. Sámediggái lea maiddái deaŧalaš ahte sihkkarastojuvvo sohkabeal- ja geográfalaš 
ovddasteapmi DG stivrras. 

Sámediggi deattuha deaŧalašvuođa das ahte rievdadusevttohus nammadit Dárkkistanlávdegotti čielggasmahttá 
DG  iešheanalašvuođa seammás go dat addá dan stuora ja girjás vuoigatvuođalaččaid jovkui stuorát luohttámuša dasa 
ahte DG čuovvu láhkaásahusa mearrádusaid ja áimmahuššá buot sin beroštumiid. 

Sámediggi čujuha dasa ahte Deanučázádaga láhkaásahusa revideren lea boahtán áigái vuđolaš ja buriid 
konsultašuvnnaid bokte Dálkkádat- ja birasdepartemeanttain, gos DG lea oassálastán ja doarju evttohusa. 

Sámediggi oaivvilda ahte Deanučázádaga reviderejuvvon láhkaásahusa evttohus lágida dilálašvuođaid dasa ahte DG 
sáhttá bargat konstruktiivvalaččat ja boahtte áiggi geahčastagain buorrin buot vuoigatvuođalaččaide Deanus ja 
oalgejogain. 

Dán vuođul dohkkeha Sámediggi Deanučázádaga láhkaásahusa evttohuvvon ođasteami. 

 

Ealáhus- ja kulturlávdegoddi - 002/26 
 

EKL - mearrádus: 
Álggahus 
Sámedikki ealáhus- ja kulturlávdegoddi lea meannudan ášši 002/26 Árvalus reviderejuvvon Deanuláhkaásahusa 
mearrádussii. Lávdegoddi ovddida čuovvovaš evttohusa: 

Lávdegotti ráva: 

Lávdegottis eai lean mearkkašumit dahje evttohusat ja rávve Sámedikki mearridit čuovvovaččat: Sámediggi doarju 
muđui sámediggeráđi árvalusa. 

DC - mearrádus: 
 
 
 


